
Die Saligsprekinge Preek 4: Valslik beskuldig om Christus ontwil!
ŉ Preek deur dr. Jannie Erasmus
Die Gereformeerde Kerk Germiston
Liturgie

Votum en Groetseën

Ps.  33:1,2,6

Wet

Gebed

Sb 3-1:1,2,3

Skriflesing en prediking

Belydenis van geloof aflegging

Geloofsbelydenis

Ps. 20:1,2,4

Gebed

Liefdegawe

Bevestiging Kerkraadslede

Ps. 128:4

Seëngroet

Skets

Teks: Matteus 5:3-12 (Fokus vandag op verse 6,7 en 11)
Ons is tans besig om in die prediking daardie gedeelte te bestudeer wat In die 1953-Vertaling die Saligsprekings genoem word.  Vandag bestudeer ons Saligsprekinge 4 en 5.

Die struktuur van die Saligspreking

Ons het gesien dat die Saligsprekinge ŉ kenmerkende struktuur het. Daar is ŉ duidelike raam (verse 3 en 10) en ŉ slot wat al die spreke saambind (vers 11).  Binne die raam bestudeer is daar 3 groepe van 2 saligsprekinge.  Die groepe stem ooreen met die samevatting in vers 11.  In vers 11 word van drie gevolge vir gelowiges gepraat. Vandag kyk na verse 8 en 9 (Sprekinge 6 en 7) en ons sien hoedat dit prakties in vers 11 saamgevat word onder die begrip 'valslik beskuldig'.  Na belediging verdiep die teenstand teen gelowiges tot vervolging.  Vervolging teen Christene word gekenmerk deur valse beskuldiging en leuens.

Geseënd/salig is die wat rein van hart en vredemakers is

Geseëndheid/saligheid gaan oor innerlike rustigheid en vrede ten spyte van wat uiterlik ook al mag gebeur. Hierdie innerlike vrede is die gevolg van vrede met God.  Wat skeiding tussen jou en die Here gebring het, is heelgemaak deur Christus se verdienste aan die kruis.  Vanuit jou nuwe verhouding met God, word jou lewe verander.  Jou totale denke, wil en gevoel word verander.  Jy lewe tot God se eer. Jy is rein van hart.

Reinheid van hart het ŉ invloed nie net op jou lewe nie, maar ook in die manier waarop jy lewe.  Jou innerlike vrede spoel oor in jou optrede teenoor ander.  By ander wil jy ook vrede maak.  Jy staan bekend as ŉ vredemaker.

Hulle God sien en kinders van die Vader genoem word.

Om ŉ vredemaker te wees, is nie altyd maklik nie.  Vredemakers beleef dikwels vals beskuldigings, vervolgings en belediging.  Hierdie is jou deel as jy Christus navolg.  Weet egter dat Christus net so valslik beskuldig en beledig is.  Jy is in goeie geselskap.  Moenie bekommerd wees nie – God se beloftes is dat Jy God sal sien en Hy sal Homself jou Vader noem, want self sê Hy jy is sy kind!

Preek
Geliefdes in ons Here Jesus Christus

Vanoggend luister ons na die laaste preek uit die reeks oor daardie gedeelte in die Bybel wat in die 1953-Vertaling die Saligsprekinge genoem word.  
In ons vorige preke het ons nou al gesien dat die saligsprekinge 

ŉ baie besondere struktuur het.

Die Saligsprekinge bestaan nie maar net ŉ paar saamgeflansde spreuke wat ons Here Jesus bymekaar gevoeg het nie.  Nee, die saligsprekinge vorm ŉ hegte eenheid.  

Ons het nou al telkemale gesien dat vers 11 (wat die 9de saligspreking bevat) al 8 die ander saligsprekinge saambind.  

Salig is julle wanneer die mense 

julle beledig en vervolg en valslik 

allerhande kwaad teen julle spreek

om My ontwil.

12

Verbly en 

verheug julle omdat julle loon groot is 

in die hemele; want so het hulle die 

profete vervolg wat voor julle gewees 

het.


In vers 11 raak dit duidelik dat daar nie 9 verskillende groepe mense is wat salig (1953-Vertaling) of geseënd (1983-Vertaling) is nie.  Daar is net een groep.  Dit is die mense wat beledig, vervolg en valslik beskuldig word om Jesus ontwil.

Jy is dus nie salig of geseënd omdat jy treur, sagmoedig is, honger en dors na wat reg is, of barmhartig is nie.  Jy is salig of geseënd om Jesus ontwil.
Hierdie “om Jesus ontwil” moet ons op twee maniere verstaan:

· In die eerste plek kry ons nie genade van die Here omdat ons dinge doen nie. Ons kan nie ons saligheid verdien nie.  Kom ek stel dit baie eenvoudig:  ons gaan nie eendag in die heerlikheid van die Here wees omdat Hy ons beloon vir al die goeie dinge wat ons hier op aarde gedoen het nie.

Nee, ons beste dade is nog nie goed genoeg in die oë van die Here dat Hy ons daarvoor moet beloon nie.

Alleen as ons voor die Here staan en sê:  “Here, moet asb. nie eers na my beste werke in u diens kyk nie, kyk alleen na my deur Jesus en om Jesus ontwil,” dan skenk die Here aan ons sy genade, sy seën, saligheid om Jesus ontwil.

· Die tweede manier waarop ons hierdie saligheid “om Jesus ontwil” moet verstaan, is om in te sien dat om redding, seën, saligheid, genade van die Here te ontvang, nie anders kan as om ŉ invloed op ons lewens uit te oefen nie.
Jy kan nie genade van die Here ontvang en aanhou om op jou ou manier te lewe nie.  Jou lewe verander. Jy begin nou om ‘om Jesus ontwil’ (1953-Vertaling) of ‘ter wille van Jesus’ (1983-Vertaling) lewe. Jy begin nou die eienskappe wat in die saligsprekinge genoem word in jou lewe toon.  Nou raak jy 
· treurend oor jou eie sonde en die stukkendheid in die wêreld.  
· Jy tree sagmoedig op.  
· Jy honger en dors na God se geregtigheid in jou lewe en in die wêreld.  
· Jy tree barmhartig op.


En kyk nou mooi, hoe meer jy hierdie eienskappe in jou lewe toon, hoe groter is jou sekerheid reeds in hierdie lewe dat die genade van die Here in jou lewe ŉ werklikheid is (vgl. HK So 32).  As jy sê jy is ŉ kind van die Here, maar jy toon nie hierdie eienskappe in jou lewe nie, dan is daar ŉ vraagteken agter jou kindskap van God.... ...  En as die Here nie jou Vader is nie... wie is jou vader (vgl. 1 Joh. 3:9-10)?... ...
Vanoggend gaan hier in die diens ŉ groepie jongmense belydenis van geloof aflê.  
· Deur hulle belydenisaflegging gaan hulle erken dat hulle niks voor die Here verdien nie.  
· Hulle gaan bely hulle glo dat alleen in en deur Jesus Christus daar vir hulle redding en saligheid is.  
· Hulle gaan ook hulle voorneme belowe om in totale afhanklikheid van die Here in gehoorsaamheid aan Hom te lewe.  M.a.w. hulle gaan die voorneme belowe om die eienskappe wat in die saligsprekings genoem word, in hul lewens te toon.
Wanneer hulle belydenis gaan aflê, gaan elkeen van ons wat al belydenis afgelê het terugdink aan ons belydenisaflegging.  Kom jy nog jou beloftes na?
· Erken jy steeds dat jou beste dade voor die Here met sonde bevlek is?

· Soek jy alleen deur Jesus Christus jou saligheid, of probeer jy jou redding verdien of koop?  Is jy eerlik dat daar alleen vir jou redding is om Jesus ontwil?
· Verander jou geloof in Christus jou lewe? Kom jy nog jou beloftes na om in totale afhanklikheid van die Here te leef?  Streef jy daarna om die eienskappe van die saligsprekings in jou lewe te toon?
As jy hierdie beloftes nakom, weet: nie omdat jy dit verdien nie, maar om Jesus ontwil, is jy ook ŉ geseënde of salige in die Here! ... ...

Ons het in die vorige twee preke ook gesien hoedat die eerste 8 saligsprekinge met mekaar verband het.  Sprekinge 1 en 8 omraam die ander 6 sprekings.  Hierdie 6 middelsprekings kan in drie groepe van twee elk ingedeel word.  Die gevolg van wat met jou kan gebeur as jy die eienskappe van daardie groep in jou lewe toon, word in die 9de saligspreking saamgevat met die woorde: beledig, vervolg en valslik beskuldig. Sien die volgende skyfie: 

3Salig is die wat arm van gees is... 

2

4

Salig is die wat treur...

3

5

Salig is die sagmoediges...

4

6

Salig is die wat honger en dors na die 

geregtigheid...

5

7

Salig is die barmhartiges... 

6

8

Salig is die wat rein van hart is...

7

9

Salig is die vredemakers...

8 10Salig is die wat vervolg word...

= belediging

= vervolging

= leuens


Verlede week het ek vanuit hierdie skyfie aangetoon dat ŉ mens net tot op ŉ punt beledig kan word.  Dan gaan belediging oor in vervolging. En vervolgings kan net tot op ŉ punt gevoer word sonder valse beskuldigings.  Daarom dat geseëndes in die Here ook kan verwag dat leuens oor hulle vertel sal word!...
Daar is egter nog iets in die struktuur van die saligsprekings opgesluit wat ek nog nie in die verlede so duidelik gestel het nie.  Elk van hierdie drie groepe sprekings bestaan eerstens oor ŉ spreking wat oor iets innerliks handel en ŉ tweede spreking wat oor iets uiterliks handel.  (Sien die volgende skyfie:)

2 Salig is die wat 

treur…

4 Salig is die wat 

honger en dors

na wat reg is….

6 Salig is die wat 

rein van hart is

Uiterlik

3 Salig is die wat 

sagmoedig is

5 Salig is die wat 

barmhartig is

7 Salig is die wat 

vredemakers is.


Gemeente, vanoggend sluit ons ons reeks preke oor die saligsprekinge af deur te fokus op die derde groep saligsprekings wat in ŉ sekere sin die hoogtepunt (of dieptepunt) van ŉ geseënde se lewe hier op aarde toon.  Dit is saligspreking 6 en saligspreking 7.
Saligspreking 6: Geseënd is die wat rein van hart is…

[image: image4.emf]Saligspreking 6

Geseënd is die wat rein van hart 

is... ...


Wat beteken dit om rein van hart te wees?
In die Bybelse tyd het jou hart nie in die eerste plek na daardie orgaan binne jou verwys wat jou bloed pomp nie.  
· Hart het verwys na jou innerlike mens.  
· Dit het verwys na jou persoonlikheid.  

· Dit het verwys na jou opregtheid en integriteit
As jy ŉ mooi persoonlikheid gehad het, en as jy ŉ opregte mens of ŉ mens van integriteit was, dan is gesê dat jy rein van hart was.  Daar is by jou geen valsheid te vind nie.
Nou kry ŉ mens dat sommige mense uiterlik rein lyk.  Hulle doen baie om hulself as goeie mense voor te hou.  In die Bybelse tyd was daar die Fariseërs. Hulle het baie tyd en moeite daaraan spandeer om uiterlik baie godsdienstig te wees.  Hulle het volle tiendes gegee – en op so ŉ manier dat almal dit kon sien. Hulle het baie uiterlike klem gelê op die letterlike nakoming van die weet.

Maar in hul harte was baie Fariseërs nie sulke goeie mense soos hulle gedink het nie. Baie het nie hulle verantwoordelikheid teenoor hulle ouers nagekom nie.  Hulle het gedink hulle is beter as ander mense.  Hulle het ŉ wrok teen Jesus gekoester.  Hulle het planne gemaak om Jesus dood te maak.
Vandag kan ons dalk ook voorgee om mooi en goeie mense te wees.  Immers, wie van ons wil nie graag as goeie mense bekend staan nie.  Ons doen moeite dat ander mense moet dink ons is goeie mense.  Maar diep binne ons weet ons dat ons nie sulke goeie mense is nie.  Die wet van die Here wys ons op ons onreinheid:
· Die vyfde gebod wys ons daarop dat enige vorm van ongehoorsaamheid aan hulle wat die Here bo ons gestel het (ons ouers, ons onderwysers, ons werkgewers, ons regering) onreinheid is.  

· Die sesde gebod handel oor die lewe.  Enig wrok of haat wat jy teen iemand koester is onreinheid.  Wie van ons het nie soms slegte gevoelens teen hulle wat ons dalk op een of ander manier seergemaak het nie.

· Die sewende gebod handel oor die seksuele.  Enige vorm van seksuele sonde is onreinheid (seks voor of buite die huwelik, pornografie, prostitusie, verkragting, noem maak op.)
· Die agste gebod handel oor besittings.  Enige vorm van diefstal (soos onwettige kopiëring van CD’s en DVD’s) is onreinheid.

· Die negende gebod handel oor eerlikheid.  Enige vorm van leuens is onreinheid.

Gemeente, wie van ons kan sê ons is rein?

Niemand nie.

Reinheid is alleen in Jesus Christus te vind.  Alleen Hy was ons skoon van ons sonde.   En die struktuur van die saligsprekings wat handel oor ons innerlike leer ons hoe ons reinheid in Christus kan verkry. Sien die volgende skyfie):

1) Omdat ons in Jesus Christus glo, ondersoek ons ons lewens.  Ons besef elke dag weer opnuut ons onreinheid vanweë ons oortredings van God se wet.  Ons treur oor ons sonde en die sonde van die wêreld.
2) Ons honger en dors daarna dat ons saak met die Here weer reg is.  Daarom smeek ons die Here om vergiffenis in Jesus Christus se naam.

3) Omdat ons vergiffenis vir ons onreinheid in Jesus Christus ontvang (God skenk ons dit om Jesus ontwil) daarom streef ons nou elke dag al hoe meer daarna om met hart en siel innerlik gehoorsaam aan die Here te leef.  Ons bid dat die Heilige Gees ons hierin sal lei.
Eerskomende Sondag vier ons Nagmaal.  Om Nagmaal reg en tot opbou van ons geloof te kan vier, moet ons onsself ondersoek.  Gaan ondersoek jouself in die komende week op die volgende wyse:
1) Treur jy oor jou sonde?  Watter sonde is dalk al so deel van jou lewe dat jy dit nie eers meer agterkom nie?

2) Honger en dors na God se geregtigheid.  Smeek Hom om vergiffenis in Jesus Christus.

3) Besit die vaste voorneme om van nou af gehoorsaam aan die Here te lewe.

Die belofte van die 6de saligspreking is dat hulle wat daarna strewe om innerlik gehoorsaam aan die Here te lewe, hulle sal God sien.  Ons moet hierdie belofte soos volg verstaan:
In die Ou Testament het die Here verklaar dat niemand Hom kon sien en bly lewe nie.  Ons sonde en onreinheid maak dat ons nie in sy teenwoordigheid kan kom nie. 

Maar nou, as ons sonde in Christus weggewas is, dan kan ons mos nou in God se teenwoordigheid kom. Ons kan Hom eendag sien en Hy sal ons nie voor sy aangesig wegjaag nie...  ...
Daar is egter ook ŉ baie dieper betekenis in hierdie ‘sien van God’ wat reeds nou al hier op aarde vir ons van groot waarde is:  ŉ Blinde kindjie kan nie sy aardse pa of ma sien nie.  Tog, so ŉ kindjie voel aan as sy pa of ma by hom is.  So kry hy geweldige rustigheid.

Al kan ons nie nou al met ons fisiese oë die Here sien nie, kan ons sy teenwoordigheid aanvoel.  Wanneer voel ons sy teenwoordheid die sterkste aan?

Dit is wanneer ons lewens volkome op Hom gerig is, wanneer ons rein van hart is.  Deur rein van hart te lewe gee jou ŉ diepe, besondere, unieke sekerheid ten opsigte van die Here, wat in effek so goed, of selfs beter is as ŉ letterlike sien van God.  Dan maak jou omstandighede nie saak nie.  Al gaan dit hoe sleg met jou – 

· jy ken jou Here, 

· jy voel en sien sy teenwoordigheid in jou lewe, 

· en te midde van die storms in jou lewe, gee dit jou innerlike vrede.  

Jy het innerlike vrede... daarom dat 
die sewende saligspreking sê:  Salig is die vredemakers...

Jou innerlike vrede spoel oor in jou lewe en maak jou nou ŉ vredemaker!
Hoe moet ons verstaan dat Jesus van ons verwag om vredemakers te wees?
Die vrede waarvan hier gepraat word, dui op die vrede van herstelde verhoudings.  Ons kan twee tipes verhoudings herstel:

In die eerste plek kan ons verhoudings tussen mense herstel.

Ons almal ken hierdie lewe en ons weet verhoudings tussen mens breek so maklik.  So baie mense het seer oor gebreekte verhoudings.  Dink hier maar aan ouer-kind verhoudings, huweliksverhoudings, en vriendskappe.
In die tweede plek kan ons help om verhoudings tussen mense en die Here te herstel.

Ons almal weet hoe baie mense nie in innige verhoudings met die Here is nie.  Die wêreld wil so min (eintlik niks) van God weet nie.  So baie mense leef so ver van die Here af.
Hoe kan ons daarin slaag om vredemakers te wees.

Let nou op die band tussen die saligsprekinge wat op ons uiterlike gedrag fokus (sien volgende skyfie:

1) In die eerste plek moet jy hierdie innerlike ingestelheid hê om ander mense te wil help.  Jy besef hulle is stukkende mense.  Hulle verhoudings met mekaar is stukkend.  Hulle verhoudings met die Here is stukkend.  Jy is sagmoedig en wil hulle help.  Jy bid vir hulle in jou stilligheid.
2) Hierdie uiterlike sagmoedigheid van jou gaan oor in dade van barmhartigheid teenoor hierdie mense.  Jy is die een wat hulp verleen.  Jy gee fisiese hulp en bystand deur dinge te doen.  Jy is dalk die oor wat luister na die seer waarna niemand anders wil luister nie.  Jy bid dalk nou openlik saam met hulle vir hulle.
3) Deur jou barmhartigheid leer die mense om jou te vertrou en aanvaar hulle dalk ook jou raad en hulp om hul gebreekte menseverhoudings te help heel.  

En nou kom die heel belangrikste: omdat hulle uit jou optrede geleer het dat jy in opregtheid hulle belange op die hart dra, sal hulle na jou luister as jy oor jou verhouding met die Here teenoor hulle getuig.  En deur jou opregte getuienis, en jou dade wat jou geloof bevestig, kan jy hulle dalk help om hulle verhouding met die Here te herstel.
Gemeente, volgende Sondagaand begin ons weer met ŉ aanbieding van die L-10-T kursus.  In ŉ sekere sin is dit wat ek nou net gesê het, die kern van die kursus.  As jy dit nog nie bygewoon het nie, kom woon dit by en word toegerus om ŉ vredemaker te wees. As jy dit al in die verlede bygewoon het, kom woon dit weer by en word opgeskerp om ŉ beter vredemaker te wees.  Jy wil immers net jou beste vir die Here gee.
Die belofte daarvan om ŉ vredemaker te wees, is om deur die Here sy kind genoem te word.  Jy is sy kind, want jy spieël sy optrede in jou lewe.  Hy het immers Jesus gestuur om vrede te kom maak met ons!

Wat is die gevolg daarvan om rein van hart en ŉ vredemaker te wees?
Moedswillige mense kan jou beledig.

Moedswillige mense kan jou vervolg.

Moedswillige mense kan jou probeer seermaak 
· deur leuens oor jou te vertel.  
· Jou motiewe kan bevraagteken word.  
· Valse praatjies kan oor jou verkondig word.  
En hierdie seermaakwoorde kan kom van hulle wat die naaste aan jou is, hulle van wie jy dit die minste verwag.
Moenie bang wees daarvoor nie, kind van God.  
Bewys met jou langtermyn optrede dat daardie mense verkeerd is.  Immers jy is ŉ vredemaker omdat jy in ŉ rein verhouding met die Here lewe.  Mense met valse praatjies is nie regtig regters nie.  Jy weet jy gaan eendag voor die ware hemelse Regter verskyn en jy sal vir Hom kan sê: Vader.  Hy is jou hemelse Vader, want jy is een van sy geseëndes.  
AMEN

Ons gaan nou vir vier jongmense die geleentheid gee om openlik te bevestig dat hulle glo hulle is geseëndes van die Here.  Hulle is bereid om die eise daarvan om Hom na te volg op hulle skouers te neem.  

Belydenis van geloof aflegging vind nou plaas

Innerlik

2 Salig is die wat treur…



4 Salig is die wat honger en dors na wat reg is….



6 Salig is die wat rein van hart is

Uiterlik

3 Salig is die wat sagmoedig is





5 Salig is die wat barmhartig is







7 Salig is die wat vredemakers is.








